
Кіріспе
Қазақ халқының рухани мәдениетінде дәстүрлі ән өнері ерекше орын алады. Ол – ұлттың тарихи жадысын, эстетикалық талғамын, дүниетанымын сақтаушы маңызды өнер саласы. Балалар музыка мектебінде дәстүрлі әнді оқыту – ұлттық құндылықтарды жас ұрпақ бойына сіңірудің тиімді жолдарының бірі. Қазіргі музыка білім беру жүйесінде дәстүрлі әнді тек орындаушылық тұрғыдан емес, кешенді әдістеме негізінде оқыту – оқушының вокалдық техникасын, музыкалық ойлауын, сахналық мәдениетін және ұлттық стильді терең меңгеруіне мүмкіндік береді. Осы әдістемелік әзірлеме балалар музыка мектебі жағдайында дәстүрлі әнді жүйелі, кезең-кезеңімен оқытуға арналған.
Әдістемелік әзірлеменің мақсаты: Балалар музыка мектебінде дәстүрлі әнді оқыту барысында оқушылардың дәстүрлі-орындаушылық шеберлігін, ұлттық ән айту мәнерін және музыкалық мәдениетін кешенді түрде дамыту.
Әдістемелік нұсқаулықтың категориясы: БММ оқытушыларына арналған.
Оқушылар контингенті: 1-7 сыныптар
Оқыту мерзімі: 5 жыл
Міндеттері:
 • Дәстүрлі ән айтуға тән дыбыс қою дағдыларын қалыптастыру;
• Дәстүрлі әндерді нотаға қарамай, жанды дауыспен ойнауға үйрету;
 • Оқушының дауыс диапазонын, тыныс алуын және артикуляциясын дамыту;
 • Ән мәтіні мен әуенінің мазмұнын түсініп орындауға үйрету;
 • Ұлттық орындаушылық ерекшеліктерді меңгерту;
 • Сахналық мәдениет пен орындаушылық тұрақтылықты қалыптастыру;
 • Ансамбльдік және жеке орындау дағдыларын дамыту.
1. Дәстүрлі ән өнерінің ерекшеліктері:
Дәстүрлі ән – халықтың тұрмыс-тіршілігімен, салт-дәстүрімен тығыз байланысты, ауызша таралған өнер түрі. Оның басты ерекшелігі – табиғи дауыс, кең тыныс, еркін фразировка және мәтінге терең мән беру. Дәстүрлі әндерде дыбыс күшінен гөрі дыбыс сапасы мен мағынасы маңызды. Сондықтан оқыту үдерісінде вокалдық техниканы ұлттық орындау дәстүрімен ұштастыру қажет.
1.1 Білім алушыны «домбыра» аспабымен таныстыру 
Аспап және оның құрылымымен таныстыру. Аспаптың негізгі бөліктері: шанағы (корпус)-тиегі, резонатор, мойыны, бағыттау түймелері; құлағы-күйге келтіру тетігі. Аспапта 1 октавада ре соль-ге келтіру. Домбырада ойнау тәсілдері: қолдың барлық саусақтарымен ішекті қағып ойнау және ішектерді шертіп ойнау. Ойын барысында дұрыс орнығу, оң және сол қолды қою. Аспапты дұрыс орнықтыру. Саусақтарды домбыраның мойнына және ноталық станға орналастыру. Домбырада ойнаудың дәстүрлі тәсілдерін (штрихтарын) көрсету және білім алушылардың оларды меңгеруі. Жоғары-төмен қағуды орындау. Аспапта күйге келтіруді үйрету. 
1.1 Домбыра құрылысы
Домбыра бірнеше бөліктен тұрады: басы, құлақтары, пернелер, мойын, шанақ, бетқақпақ, тиек (шайтан тиек, негізгі тиек, табалдырық тиек) және ішектер. Қазақтың домбырасы бұрындары тұтас ағаштан шауып жасалған. Ертедегі домбыралардың жасалуы, пішіні әртүрлі болған. Қазақ даласының әр өңірінде кездесетін домбыралар жергілікті жер жағдайына, тұрмыс-салты мен дәстүріне, ән, жыр, күй мектебі мен әр өнерпаздың орындаушылық мәнеріне, аспап жасаушы шеберлердің ісмерлігіне байланысты әртүрлі пішінде дамытылып, өзгеріп отырған. Қазақтарда домбыраның ең кең тараған екітүрі бар. Олар-Шығыс Қазақстан домбыра үлгісі және Батыс Қазақстан домбыра үлгісі.
1.2 Аспапта оң қол және сол қол қойылымдары
Қойылым дегеніміз-орындаушының музыка аспабында орындау кезіндегі бүкіл денесінің, қолдары мен саусақтарының қалыптасуы дұрыс және аспапты қолайлы ұстауы. Орындаушы әуелі отырысын түзеген соң, оң қолдағы қара қағысты (төмен,жоғары) қозғалту арқылы бастап және білезік буынын бос ұстауы қажет. 
Сол қолдың қойылымы: Домбыра басының биіктігі сол жақ иық деңгейінде болып, саусақтар пернелер үстіне жинақы орналасуы қажет. Алақанды домбыра мойнына жабыстырмай, шынтақ пен иықты шамадан тыс көтермей және бүйірге өте таямау керек. Бұл қолдың еркін қозғалуы үшін маңызды. 
Оң қол қойылымы: Оң қол қойылымының өзіндік ерекшеліктері бар. Төкпе дәстүрінде бас бармақ сұқ саусаққа жақын тұрса, шертпе дәстүрінде керсінше алшақтау болады. Бірақ екі орындаушылық дәстүрде де төрт саусақ шашырамай, жинақы және алақан домбыраның бет қақпағына қарай орналасады. Төкпе дәстүрінде оң қолдың саусақтары жартылай бүгулі және білезік буыныда сәл бүгулі болады. Ал шертпе дәстүрінде саусақтары жазылыңқы тұрады. 
1.3 Домбыра тартып үйрену 
Домбыра ішегін қолмен қағып, дыбыс шығару әдісін «Қағыс» деп атайды. Домбыра орындаудағы негізгі әдістің бірі оң қолдағы қағыстар болып табылады. Домбыра тартуда қағыстардың түрлері өте көп. Бұлардың пайда болуының өзі көптеген ғасырлар бойы әншілік-күйшілік өнердің дамуымен тығыз байланысты болған. Домбыра тартып үйрену әдетте ашық ішектегі қағыстарды қағудан басталады. Қағыстардың бағытына қарай төмен және жоғары болып бөлінеді
П-Төмен қағыс
V-Жоғары қағыс
1.5 Аппликатура.
Домбыраға перне байлау үлгілерінің қалыптасуы аймақтық әншілік-күйшілік орындаушылық мектептердің ерекшеліктеріне байланысты дамып отырған. Домбыра пернелерінің әрқайсысының өзінің атауы және мағынасы болған. Көркем шығарманы орындағанда кездесетін саусақ басудың алуан түрлі әдістерін белгілі бір тәртіпке келтіріп, жүйелі түрде ауысуды аппликатура (ит. аpplico-басу, орналастыру) деп атайды. Аппликатура араб сандарымен белгіленеді. Домбыраның үстіңгі ішегіндегі аппликатура нотаның астына, ал астыңғы ішектегі аппликатура нотаның үстіңгі жағына жазылады.

Сол қол саусақтарының таңбалануы:
Бас бармақ – б
Сұқ саусақ – 1
Ортаңғы саусақ – 2
Аты жоқ саусақ – 3
Шынашақ – 4 
2. Оқушылардың жас ерекшеліктерін ескеру:
2.1 Бастауыш сынып (1–3 сынып)
Табиғи дауысқа зиян келтірмей әндету
Дәстүрлі әнге оқушыны қабылдағанда бірінші кезекте онын табиғи дауысы болуы міндетті. Ең алдымен оқушының дауысының ерекшелігін аныктау керек. Дауысты сактау ушін тазалықты, өзін қалай ұстауды,өзін күтуі міндеттеледі. Оқушы адам анатомиясын, физиалогиялық құрылымын, дауысқа қажетті атқаратын қызметін түсіндірген дұрыс. Бірінші сыныпта музыкалық сабақтарға деген тұрақты, эмоциялық жағымды қызығушылықтарды қалыптастыру маңызды. 1-3 сыныпта домбыра аспабның құрылысымен, аспапта ойнау тәсілдерімен, «қара өлең» халық әндерімен, замануи балалар әндерімен таныстырады. 
Әнге қызығушылығын қалыптастыру
Оқу жылының ішінде білім алушылардың бойында музыкалық-теориялық, вокалдық білім, білік және дағдылар қалыптасады. «Ноталық стан», «қазақтың дәстүрлі ән өнері», «дәстүрлі ән айту», «динамикалық дыбыстар», «кварта» (оң бұрау), «квинта» (теріс бұрау), «диапазон», «дыбыс реңкі», (тембр)-түсініктермен танысу. Әншілік тыныс алу және дауыстың дұрыс әншілік дыбысталу негіздері қалыптасады. Домбырада ойнау білігі, әндерді ойнау тәсілдері қалыптасады. 
Қарапайым диапазондағы әндер
Ән айту процесінде әншілік нұсқауларды сақтау білігін, вокалдық тағды негіздерін, көмейдің тұрақты күйін сақтауды, иықты көтермей байыппен тыныс алуды, ән айтуда демді ішке тарту күйін сақтауды, байыппен, үнемдеп дем шығаруды үйренеді. Есту дағдылары, артикуляция, эмоциялық мәнерлі дағдылары, әншілік дауыстың негізгі қасиеттері қалыптасады. Білім алушы оқушы нотаны оқуды, сөздерді дұрыс шығаруды, ән айту барысында өздерін бақылауды үйренеді. Оқу жылында болжаммен 10-15 музыкалық шығарма үйретілуі тиіс. 
2.2 Орта сынып (4–5 сынып)
Тыныс алу техникасын, дыбыс қоюды тұрақтандыру
Білім алушылардың есту зейіндерін дамыту. Дикциямен жұмыс. Тыныстың дұрыстығын, дыбыс сапасын бақылау. Музыканы есту қабілетін, ырғақтық сезімін дамыту. Музыкалық мәнерлілік құралдарын, вокалдық-техникалық дағдыларды пайдаланып, түрлі эмоциялар, сезімдер арқылы шығармалардың көркемдік мәні мен мазмұнын жеткізу біліктері дамиды. 
Кең диапазондағы әндер
Балалардың жас ерекшеліктері мен дауыс регистрлерінің мүмкіндіктері ескерілген репертуармен жұмыс. Жатталатын әндердің орындалу техникасының күрделенуі. Әдетте жас әншілерде дауыс тембрінің өзгеру құбылыстары болады. Яғни дауыс өтпелі кезеңде, қыз бала үшін 13-14 жас болса, ер балаларда 15-16 жас кезінде дауыс өзгеріске ұшырайды. Осы уақытта дауысқа көп күш түсірмей, биік әндерге әуес болмаған жөн. Дауыс тембрінің өзгеру табиғи құбылыс болғандықтан осы кезеңде өте сақ болған дұрыс.
Ән мәтінінің мазмұнын талдау
Оқушының дауыс апаратын дұрыс меңгеріп, тұрақты позициясын қалыптастырып, дұрыс жолға қоя білуге кәсіби амал-тәсілдерді қолдана білген маңызды. Ол үшін ән айту шеберлігін жетілдіру жолында дауысты шыңдау, демді дұрыс пайдалану, дикция, артикуляция, ауызды дұрыс аша білу, дауыс күтімі, дауыс гигиенасын сақтау, әнді таза, әдемі орындау жолында кәсіби тұрғыда дұрыс бағдар беру барысында ұстаздың білім-біліктілігі үлкен рөл атқарады.
2.3 Жоғары сынып (6–7 сынып)
Сахналық тәжірибе
Оқушыны сахна мәдениетіне қалыптастыру. Әншілік шеберлікке қоса, сахналық шеберлікте әр өнерпаздың бойынан табылуы қажет. Әнші өзін сахнада қалай ұстауы керек, міне осының бәрі үлкен медениеттілікті талап етеді.Жас талапкерге қазақтың дәстүрлі өнеріндегі әншілік мектептер туралы кеңірек мағлұмат бере отырып, онын көрнекті өкілдерінің орындаушылық мәнерімен таныстырған жөн. Қазақтың бай музыкалық мұрасын насихаттауда әрбір дәстүрлі ән мектебінің стильдік, аймақтық ерекшеліктеріне мән беру маңызды. Қазақстанның әр өңірінде қалыптасқан әншілік       мектептердің қандай үлгісіне оқушының бейімділігі тән болса, сол үлгіге бейімдеп, баулу керек. Себебі дәсүрлі әншілік өнердің орындалу ерекшеліктері, айтылу мәнерімен қоса өзінің иірім нақышымен диапозоны жағынан әр мектептің әр түрлі дауыс ерекшеліктері бар.

3. Дыбыс қою және тыныс алу
3.1 Негізгі қағидалар:
 • Диафрагмалық тыныс алу
 • Тамаққа салмай, еркін айту
 • Дыбысты «ашық» шығару
 • Ұзақ фразаларды тынысты дұрыс бөліп орындау
Ән айтудағы ең маңызды әдістердің бірі тыныс алу түрлері және тәсілдері екендігі белгілі. Дауыстың бірінші тірегі-дем. Сондықтан диафрагмалық тыныс, демді диафрагмамен ұстау, дауыс қойғанда дем тірегін дұрыс ұстау, тембрді өзгерту жолдарына көңіл қою, сонымен қатар ән айтқанда сөздің анық және ұғынықты шығуы үшін дикция тазалығының сақтау маңызды. Дауысты, дауыссыз дыбыстармен жұмыс жасау, артикуляцияны дұрыс жолға қою, оның дикция мен өзара қатысын білген жөн.
Жаттығулар:
1) Қалыпты жағдайда тұрамыз, денемізді тік ұстап. Енді мұрынмен терең тыныс аламыз, тыныс алу кезінде кеудемізді көтермей тек диафрагмамыз қозғалысқа түседі. Жалпы диафрагма дегеніміз қабырға мен құрсақтың арасын бөліп тұратын көк ет. Дұрыс тыныс алған кезде біздің диафрагма яғни қарын тұсы керіледі. Қалыпты жағдайда тұрып тыныс аламыз, тынысты шығарған кезде “С” әріпін айтып ұзақ шығарамыз. Осы жаттығуды жасаған кезде біздің қарын тұсымыз қатаюы керек. 
2) Жаттығу дәл осы сияқты қалыпты жағдайда тұрамыз, тынысты мұрынмен терең алып, бірақ тынысты шығарған кезде  қысқа-қысқа үрлеу арқылы шығарамыз.(бірнеше рет қайталау)
4. Артикуляция және дикция
Ән айту үрдісінде артикуляция, дикция деген ұғымдар бар. «Артикуляция» деп дауысты, дауыссыз дыбыстардың ауыз қуысында жасалуын, ал «дикция» деп сөздердің таза, анық шығуын айтады. Кез келген әншіге ән айтқанда дикция тазалығы, артикуляция қажет. Өйткені, тіл деффектісі, яғни кейбір әріптердің айтылуы дұрыс болмаған жағдайда ән мазмұнды шықпайды. Сондықтан тілінде мүкісі бар әнші ең әуелі лагопед маманымен жұмыс жасағаны жөн. Сонымен қатар қазақ сөздерінің жазылуымен айтылуында бірқатар өзгерістер бар. Дыбыстық өзгерістердің - тіл білімінде бірнеше атаулары бар. Олар: протеза, эпентеза, редукция, элизия, анакопа, ассимиляция, сингормонизм. Қазақ тілі фонетикасындағы «дауысты дыбыстарда болатын сапалық өзгерістер мынандай болып келеді: элизия, редукция, протеза, сингормонизм - дауысты дыбыстардың үндесуі болып есептелсе, ассимиляция негізінде дауыссыз дыбыстардың үндесу болып табылады. Қазақтың дәстурлі әндерін орындағанда ерін үндестігінін айтылуы жазылаудан өзгешеліктер бар. Мысалы: жазылуы көмекей (жазылуы) көмөкей (айтылуы), күміс-күмүс, көзіңнен-көзүңнен, көшкенде-көшкөнде, қүрбым-құрбұм, жүрмісің-жүрмүсүн, т.с.с. Қазақ тілі фонетикасының заңдылығында ерекше орын алатын дыбыстық өзгеріс- элизия- ығыстыру, яғни көрші сөздегі қатар келетін екі дауыстының бірінің түсіп қалуы. Элизия қазақ әндерінің сөздерінде жиі кездеседі. Мысалы: «Жиырма бес екі айналып» (халық әні «Жиырма бес») деген қос сөздегі екі дауысты дыбыс бірін-бірі ығыстырып «екі айналып-екайналып» болып бірігіп айтылады. «Жылқы айдаймын көшкенде» осындағы «жылқы айдаймын» (хальқ әні «Дәурен-ай») «жылқайдаймын».Сол сияқты «Сенсіз жерде салтанат құра алмаймын» (халық әні «Қарғаш) құралмаймын, сол сиякты «Аулыңа барушы едім» (халық әні «Екі жирен») барушедім т.с.с.
   Қазақ тілінің ерекшеліктерінде аккомодия (бейімделу) дыбыстық өзгерісі бар. Дауысты дыбыстар бір-біріне көрші тұрып ықпал етіп тұрады. Мысалы:алқоңыр-алғоңыр, алайкөк-алайгөк. Дауысты дыбыстар дауыссыздарна басымдылық жасап, өзіне бейімдеп турады. Ассимиляция зандылығы - көрші дауыссыз дыбыстардың акустикалық -артикуляциялық жақтан бір-біріне ұқсауы. Мысалы: «Дегенге Балқадиша, Балқадиша» сөздері «Дегенге, Балғадиша, Балғадиша» Ақан сері «Балқадиша») болы айтылады.
    Анакопа - қысқару деген мағынаны білдіреді. Сөз соңында үнсіз дауыссыз дыбыс «д» кездескенде «т» дыбысына ауысып кетеді. Мысаль: келеді-келет, болады-болат.
    Тіл өзгерістерінің бірі - протеза. Ән сөздерін дұрыс жеткізуде протеза ерекше маңызды. Дыбысталу өзгерісін енгізеді. Протеза болатын негізінен қысаң дауыстылар. Сөз бен әннің негізгі айырмашылығы сөз тез айтыса, ән дауысты дыбыстар арқылы созылыңқы шығады. Мысалы: Ақан серінің «Балқадиша» әніндегі «Рұқсат бізден сізге, қарағым бар Қадиша» деген сөздер ән айтқанда «рұқсат» сөзі протеза жасалуына байланысты, «Ұрықсат бізден сізге карағым бар Ғадиша» болы айтылады. Сонымен қатар ән орындағанда кездесетін қыстырма, одағай, жұрнақтар мен жалғаулардың маңызы зор.


5. Репертуармен жұмыс
5.1 Репертуар оқушының:
 • жасына,
 • дауыс мүмкіндігіне,
 • психологиялық дайындығына сәйкес таңдалады.
Бастапқыда:
 • халық әндері, термелер
Жоғары сыныпта:
 • классикалық дәстүрлі әндер
 • күрделі диапазонды шығармалар
Алғашқы кезекте ән үйренуші шәкірттің дауыс сапасы, мүмкіншілігі және аспапты қаншалықты меңгергеніне мән бере отырып, сабақ барысын қарапайымнан бірте-бірте күрделі әндерге ауысу қағидасын алға қою шарт. Сол сиякы әнші дауысын тербиелеудің алғы шарттары жөнінде мол түсінік бере отырып, әншілік дауыс және дауыс апараты туралы жалпы түсінік, дауыс аппаратымен таныстыру маңызды болып табылады. Дауыс регистрлері туралы түсінік беру, резонатор, олардың түрлерін жене олардың ән орындауға тигізер пайдасын түсіндіру абзал. Кеуде және маңдай, мұрын қуысы резонаторлары, олардың өзара әсері және бір-бірімен байланысы туралы мағлұматтар айту ләзім.
6. Сахналық мәдениет
6.1 Ән орындау кезіндегі тұрыс
Дәстүрлі әншілер отырып та тұрып та ән айтуды салтқа айналдырған. Отырып айту аспапты ыңғайлы ұстауға қолайлы, бұл әннің домбырада тартылатын қайырымдарын таза игеруге мүмкіндік береді, ал тұрып айтудың да өз ұтымдылығы бар, мұндай әрекетте диафрагмаға күш түспейді, дауыс еркіндікке ұмтылады. Сондықтан тәжірибеде осы екі жағдайды да шектемеу керек сияқты. Домбырамен ән сүйемелі жеке музыка ретінде өте күрделі құбылыс. Ән айтылғанда ақырын шертілетін аспап шумақ біте берген сайын құтырынып, әуендегі қуатты ағымды екі шекке ауыстырады, сол кезде домбыра бебеулей тартылғаны дұрыс. Әнші ән әсеріне қаншалықты күш жұмсаса аспапқа да соншалықты сергек қаруы керек. Жалпы аспап сипаты туралы да айта кеткеніміздің орны бар.
6.2 РЕЗОНАТОР
Резонатор және олардың түрлері. Вокалдық өнердің әлемдік тәжірибесінде кеуде және ауыз, бас резонаторы деген термин кеңінен қолданылады. Бас және кеуде регистрлерінде дыбыс жанғырығы аркылы кеуде, ауыз, бас резонаторлары деген ұғым қалыптасқан. Көмейден жоғары орналасқан дауыс мүшелелері: ауыз қуысы, жұтқыншақ, мұрын, маңдай қустары ауа өтетін жанғырық (резонанс) тудыратын қуыстарға жатады. Олардың ән салған кезде қосылуы әнші үшін аса қажет нәрселер. Кеуде және бас резонаторын бірдей қосу - үлкен ізденісті талап етеді. Мұны іске асырған әншінің дауыс қуаты артып, дыбыс сапасының көркемдігі жақсарып және таза дыбыс береді.Сондықтан да ән орындау барысында орындаушыға жеңіл тиеді. Әншінің дауыс қуаты бірден пайда болмайды. Ол үшін дауыс аппаратының координациясы дұрыс болуы қажет. Осыған байланысты аккустикалық қуат, тыныс қуаты,дыбыс қуаты деген ұғымдар бар. 1)кеуде резонаторы; 2)ауыз резонаторы; 3)бас резонаторы.     
 
6.3 ДИКЦИЯ
Ән айту үрдісінде артикуляция, дикция деген ұғымдар бар. «Артикуляция» деп дауысты, дауыссыз дыбыстардың ауыз қуысында жасалуын, ал «дикция» деп сөздердің таза, анық шығуын айтады. Кез келген әншіге ән айтқанда дикция тазалығы, артикуляция қажет. Өйткені, тіл деффектісі, яғни кейбір әріптердің айтылуы дұрыс болмаған жағдайда ән мазмұнды шықпайды. Сондықтан тілінде мүкісі бар әнші ең әуелі лагопед маманымен жұмыс жасағаны жөн.
Дикцияға арналған жаттығу:
Оқушылар көбіне терме айтқанда жақтары талып қалып жатады. Соған байланысты дауысты дыбыстар арқылы жағымызды төмен түсіріп “Пай”, “Бай”, “Май” сөздерін ашып айтамыз. Жаттығу ерінімізге, жағымызға көмектеседі. Карандашты алып, оны тістің екі ортасына қойып сол арқылы жаңылтпаштарды анық, түсінікті етіп оқу.
1)Шуақтаған ботамды,
Шуға апарып шуладым.
Шудалаған шудасын,
Суға салдым,
Судан алдым,
Суға малдым.
2)Қарамайлы қарағайды
Кесейін бе, кеспейін бе?
Қазықтағы қара тайды
Шешейін бе, шешпейін бе?
3)Сылдырмақ сылдырлады,
Сәби былдырлады.
Сылдырмақ сылдырласа,
Сәби былдырлай ма?
Сылдырмақты сындырмай ма?
7. Авторлық бағдарламаны әзірлеу бірнеше кезеңнен тұрады:
1. оқушылардың жас ерекшелігі мен қабілетін анықтау;
2. оқу мақсаты мен күтілетін нәтижелерді белгілеу;
3. оқу мазмұнын іріктеу;
4. тиімді әдіс-тәсілдерді таңдау;
5. практикалық жұмыстарды жоспарлау;
6. нәтижені бағалау және талдау.
7.1 Дәстүрлі ән пәні бойынша тәжірибе жинақтау барысында келесі әдістер қолданылады:
– сабақтарға жүйелі бақылау жүргізу;
– оқушылардың орындау деңгейін салыстыру;
– жеке және топтық жұмыс нәтижелерін талдау;
– концерттік, сахналық тәжірибені қадағалау;
– оқушылармен кері байланыс орнату.
Бұл әдістер мұғалімнің кәсіби шеберлігін арттыруға және оқыту сапасын жақсартуға мүмкіндік береді.
Қазіргі жаһандану жағдайында ұлттық өнерді сақтап, оны заманауи білім беру кеңістігінде насихаттау өзекті мәселелердің бірі болып отыр. Дәстүрлі ән – қазақ халқының рухани коды, мәдени болмысының негізі.
7.2 Дәстүрлі ән пәнін оқыту:
• оқушылардың ұлттық сана-сезімін қалыптастырады;
• эстетикалық талғамын дамытады;
• шығармашылық қабілетін арттырады;
• сахналық мәдениетін жетілдіреді.
Сондықтан бұл пәнді оқытуда мұғалімнің кәсіби тәжірибесі мен авторлық әдістемесінің маңызы ерекше.
7.3 Авторлық бағдарламаның жаңашылдығы төмендегілермен ерекшеленеді:
– дәстүрлі әнді аймақтық мектептер бойынша жүйелі оқыту;
– орындаушылық пен сахналық мәдениетті қатар дамыту;
– оқушылардың жеке дауыс мүмкіндіктерін ескере отырып жұмыс жүргізу;
– практикалық бағыттағы сабақ үлгілерінің басым болуы.
Дәстүрлі әнді оқыту халық педагогикасына, музыка теориясына және орындаушылық тәжірибеге негізделеді. Әннің мәтіні, мақамы, ырғақтық құрылымы мен көркемдік ерекшелігі сабақ барысында жан-жақты талданады.
Оқушы әнді тек жаттап орындап қана қоймай, оның мазмұнын түсініп, көркемдік образын жеткізе білуі тиіс.
– ашық сабақтар өткізу;
– әдістемелік бірлестіктерде баяндама жасау;
– концерттерге қатысу;
– байқаулар мен фестивальдерге оқушылар дайындау;
– әріптестермен тәжірибе алмасу.
7.4 Авторлық бағдарлама нәтижесінде:
– оқушылар дәстүрлі әндерді кәсіби деңгейде орындайды;
– сахналық мәдениеті қалыптасады;
– ұлттық өнерге қызығушылығы артады;
– шығармашылық белсенділігі дамиды.
Терминдер:
Осы әдістемелік әзірлемеде дәстүрлі ән өнеріне тән «табиғи дауыс», «кең тыныс», «кантилена», «фразировка», «орындаушылық мәнер», «ұлттық стиль», «резонатор», «кеуде резонаторы», «бас резонаторы», «дауыс диапазоны», «тесситура», «дауыс тембрі», «дауыс тірегі», «фальцет» сияқты негізгі терминдер қолданылды.
Дәстүрлі ән – Қазақ халқының ауызша тараған, кәсіби халық композиторлары мен әншілері қалыптастырған вокалдық мұрасы.
Табиғи дауыс – Дауысқа күш салмай, тамаққа салмай, еркін әрі табиғи қалыпта айтылатын дауыс.
Кең тыныс – Дәстүрлі әнге тән, ұзақ музыкалық фразаларды бір тыныспен орындауға мүмкіндік беретін тыныс алу тәсілі.
Диафрагмалық тыныс – Ән айтуда ішпен, көкет арқылы алынатын дұрыс тыныс түрі.
Кантилена – Әуеннің біркелкі, созылыңқы, байланысты түрде орындалуы.
Фразировка – Музыкалық ойды фразаларға бөліп, мағыналық тұрғыда дұрыс орындау тәсілі.
Интонация – Әуен дыбыстарының дәл әрі таза шығуы, музыкалық ойдың нақтылығы.
Орындаушылық мәнер – Әншінің дыбыс шығару, фразалау, интонациялау ерекшелігі.
Ұлттық стиль – Белгілі бір халыққа тән орындаушылық ерекшеліктердің жиынтығы.
Әуендік өрнек – Әннің мелодиялық құрылымы, әуеннің дамуы мен иірімдері.
Мелизм – Бір буынға бірнеше дыбыс келіп орындалатын әуендік әшекей.
Терме – Өсиет, насихат мазмұндағы дәстүрлі вокалдық жанр.
Жыр – Эпикалық мазмұндағы кең тынысты, баяндау сипатындағы ән айту үлгісі.
Әншілік мектеп – Белгілі бір өңірге тән орындаушылық дәстүр (Арқа, Батыс, Жетісу т.б.).
Сахналық мәдениет – Әншінің сахнадағы өзін ұстауы, орындау әдебі мен көрерменмен байланысы.
Дикция – Сөздің анық, таза айтылуы.
Артикуляция – Дыбыстарды дұрыс қалыптастырып айту техникасы.
Репертуар – Оқушы немесе орындаушы орындайтын әндер жиынтығы.
Ансамбльдік орындау – Бірнеше орындаушының бірігіп ән айтуы.
Резонатор – Дауыс толқыны күшейіп, тембрі байитын табиғи қуыстар жиынтығы (кеуде, бас, мұрын қуыстары). Дәстүрлі әнде резонаторды дұрыс пайдалану дыбыстың қоңыр әрі кең шығуына әсер етеді.
Кеуде резонаторы – Төмен регистрдегі дыбыстарды күшейтетін резонаторлық аймақ, дәстүрлі әнге тән қоңыр үн осы арқылы қалыптасады.
Бас резонаторы – Жоғары дыбыстарда қолданылатын резонатор, дыбыстың ашық әрі жарық шығуына көмектеседі.
Дауыс диапазоны – Әншінің ең төменгі және ең жоғарғы дыбыстар аралығы.
Тесситура – Әннің немесе шығарманың орындауға ең қолайлы дыбыс аймағы.
Дауыс тембрі – Дауысқа тән жеке бояу, үн сапасы.
Дауыс тірегі – Тыныс пен диафрагмаға сүйеніп дыбысты тұрақты ұстау қабілеті.
Фальцет – Жеңіл, жұқа дыбыспен айту тәсілі (дәстүрлі әнде сирек, бірақ кейбір өңірлік орындауда кездеседі).
Қорытынды:
Балалар музыка мектебінде дәстүрлі әнді кешенді әдістеме арқылы оқыту – оқушының вокалдық шеберлігін ғана емес, ұлттық рухани мәдениетін қалыптастырады. Жүйелі ұйымдастырылған сабақ, дұрыс таңдалған репертуар мен педагогтың бағыттаушы рөлі дәстүрлі ән өнерінің болашақта жалғасын табуына мүмкіндік береді. Мысалы, халқымыздың ән-күйлерін жинақтап, өнер қазынасының ғасырдан-ғасырға, ұрпақтан-ұрпаққа жеткізуші дарынды өнер иелері, халқымыздың өз ішінен табылып отырды. Сондықтан домбыраны сауаттылықпен ойнап көзін ашқан бала әлде қайда еңбекқорлыққа, адамгершілікке, ұжымдылыққа, кішіпейілділікке, эстетикалық талғамы жоғары болып өседі.  

